ADAPTASİYANIN GENETİK TƏBİƏTİ
Adaptasiyanın genetik təbiəti iki əsas xüsusiyyətlə :
1. Adaptiv reaksiyaların inteqrasiyası ( birliyi ) və
2. Bioloji sistemlərin heterogenliyi, xüsusilə orqanizmlərin heteroziqotluğu və populyasiyaların genetik polimorfizmi ilə xarakterizə olunur.

ADAPTİV REAKSİYALARIN İNTEQRASİYASI
Orqanizm və mühit arasında müvazinət yaradan əsas faktor təbii seçmə prosesidir. Təkamül və populyasiya genetikası sahəsində aparılan tədqiqatlar göstərmişdir ki, təbii seçmə ayrı-ayrı əlamətlərə görə deyil, orqanizmin ümumi uyğunlaşma qabiliyyətinə görə baş verir.
Orqanizm və onun genetik sistemi bütöv bir varlıqdırsa da onun daxilində olan hər bir sistem ayrılıqda öz quruluşu və fəaliyyətinə görə fərqlənir. Hər bir əlamətin, o cümlədən adaptivliyin inkişafı bütöv genomdan asılıdır. Genomun fəaliyyəti isə ayrı-ayrı genlərin qarşılıqlı təsiri altında baş verir.
Ç. Darvin ( 1939 ) korrelyasiyaların sehrli qanunlarını izləyərək yazmışdır: <<... Həmin ifadə ilə mən orqanizmi böyümə və inkişaf zamanı bütöv bir sistem kimi təsəvvür edirəm, əgər onun bir hissəsində cüzi variasiyalar baş verirsə və təbii seçmə nəticəsində bunlar saxlanılırsa, onda onun digər hissələri də modifikasiya olunur>>. Berq ( 1922 ) qeyd etmişdir ki, << Uyğunlaşma üçün, adətən bir əlverişli variasiya kifayət etmir, bunların bütöv kombinasiyaları tələb olunur >>. 
Çetverikov ( 1922 ) genlərin təsirinin birgə effektini göstərən ilk genetiklərdən biri olmuşdur. O qeyd etmişdir ki, << Fərd yalnız somaya görə yox, hər genin təzahürünə görə də bölünməzdir >>. Durst ( 1930 ) yazmışdır: << Orqanizmin hər geni, görünür ki, bütöv genetik kompleksə təsir göstərir və öz növbəsində onun təsirini hiss edir >>.
Orqanizmin bütövlüyü problemi Şmalhauzenin işlərində də öz əksini tapmışdır. O qeyd etmişdir ki, ayrı-ayrı əlamətlər deyil, bütöv orqanizmlər təkamül edir. Şmalhauzen yazırdı: << Demək olar ki, hər bir əlamətin inkişafı bütöv genomdan asılıdır, digər tərəfdən isə ayrıca bir genin dəyişilməsi, bir mutasiya bir əlamətin dəyişilməsi deyil, orqanizmin bütövlükdə dəyişilməsidir >>. O, adaptasiyada gen bloklarının rolunu müəyyən edən tədqiqatları qabaqlayaraq qeyd etmişdir ki: << Təkamül prosesində çox zəif, lakin daima korrelyativ, yəni ümumi əhəmiyyəti olan inteqrasiya mexanizmlərinin akkumulyasiyası baş verir >>.

ADAPTİV REKASİYALARIN BİRLİYİ
Adaptiv reaksiyaların birliyi hal-hazırda molekulyar, submolekulyar, hüceyrə, toxuma, fərd səviyyəsində öyrənilmişdir.
Təkamül prosesində genetik materialın inteqrasiyası müxtəlif yollarla baş vermişdir. Genlərin xromosomlarda birləşərək ilişikli qrup əmələ gətirməsi və bununla əlverişli kombinasiyaların saxlanılması həmin mexanizmlərdən biridir. Genlərin müxtəlif tipli qarşılıqlı əlaqələrinin-allel genlərin ( dominantlıq, natamam dominantlıq, resessivlik, kodominantlıq ) və qeyri-allel genlərin ( epistaz, komplementarlıq, polimeriya, pleyotropiya )- adaptiv reaksiyaların formalaşmasında mühüm rolu vardır.
Koadaptiv gen bloklarının əmələ gəlməsi orqanizmlərin və populyasiyaların adaptiv imkanlarını artırır.
Ətraf mühitin müxtəlif faktorlarına, xəstəliklərə qarşı davamlılığı, çoxalma, nəsilvermə, biokimyəvi və s. əlamətləri, o cümlədən adaptiv əlamətləri kodlaşdıran genlər birləşərək supergenlər əmələ gətirir.
Bitkilərdə koadaptiv genlər böyüməni, çiçəkləməni, məhsul verməni, bəzi morfoloji əlamətləri və həmçinin davamlılığı idarə edir. Xüsusilə ekotipik adaptasiya böyük ilişikli qruplar və poligen sistemlərin hesabına baş verir.
Heterostiliya hadisəsi bir növ daxilində bir-birindən tozluqlarının və dişicik ağızcıqlarının yerləşmə səviyyəsinə görə fərqlənən müxtəlif çiçək tiplərinin mövcudluğu olub, 50 növ bitkidə məlumdur. Müəyyən olunmuşdur ki, heterostiliyanı idarə edən genlər bloklarda birləşir.

SUPERGENLƏR
Bitkilərin uzun və qısa sütuncuqluluq əlamətlərini təyin edən genlər sıx ilişikli qruplar – supergenlər əmələ gətirir. Bitkilərin Primula cinsində supergenlərin əmələ gəlməsi və nəsildən-nəslə allellər dəstinin birlikdə ötürülməsi adaptiv fenotiplərin əmələ gəlməsinə səbəb olur. Triticum aestivum heksaploid buğda sünbülünün bir çox əlamətlərinə Q supergeni nəzarət edir. Speltoid buğdalarda, məsələn; Triticum spelta-nın supergenlərində rekombinasiyalar ilə əlaqədar pozğunluqlar baş vermişdir. Güman olunur ki, mədəni buğda növlərinin əmələ gəlməsində Q supergenləri əsas rol oynamışdır.
Supergenlərə digər geniş məlum olan misal kimi balıqqulağının rənginə və Sepala nemoralis ilbizinin üzərində zolaqların əmələ gəlməsinə nəzarət edən allellər lokusunu göstərmək olar. Həmin əlamətin genetikası Artur Keynin və Filip Şepardın tədqiqatlarında öz əksini tapmışdır. Supergenlərin translokasiya və inversiya yolu ilə tədricən formalaşması çəyirtkə fəsiləsinin bir neçə növündə müəyyən olunmuşdur. Robert Nabus onların rənginə təxminən 25 lokusun allelləri ilə nəzarət olunduğunu müəyyən etmişdir. Acridium arenosum növündə bu cür 13 gen bir xromosomun uzunluğu boyunca paylanmış və sərbəst rekombinə edir. Digər Apotettix eurycephalus növündə müvafiq genlər iki sıx ilişikli qrupda birləşmişdir ( supergenlər ), belə ki, iki qrup arasında rekombinasiya yalnız 7 % təşkil edir. Üçüncü Paratettix texanus növündə 25 gendən 24-ü sıx birləşərək bir supergen əmələ gətirmişlər. Supergenlərin formalaşması prosesi daha çox sonuncu növdə təzahür etmişdir.
Bakteriyalarda supergenlər operon adlanır. Bir mürəkkəb biokimyəvi funksiyanın müxtəlif mərhələlərini idarə edən, məsələn; triptofanın sintezinə nəzarət edən genlər çox zaman bir yerdə cəmləşərək genom daxilində sıx ilişikli bloklar əmələ gətirir.
İnsanda supergenlərə misal olaraq hemoqlobin genlərinin klasterlərini göstərmək olar. -tipli genlər polipeptid zəncirlərin bir tipini kodlaşdıraraq 30 min n.c uzunluğunda sıx ilişikli ardıcıllıqlardan ibarət olub, 16-cı xromosomda lokallaşır. -tipli genlər 60 min n.c uzunluğunda ardıcıllıqlardan ibarət birinci xromosomda ilişikli qrup əmələ gətirərək ikinci tip polipeptid zəncirləri kodlaşdırır. İmmunoqlobulin genləri də həmçinin klasterlər və ya supergenlər əmələ gətirir. 6-cı xromosomda yerləşən, histouyğunluq antigenlərini kodlaşdıran, həmçinin bəzi oxşar funksiyaları yerinə yetirən HLA supergeni 4 lokusu əhatə edir.
Zülalların dəyişkənliyi DNT-in nukleotid ardıcıllıqlarında mövcud olan fərqlərin yalnız bir hissəsini əks edir. Bunun bir neçə səbəbi vardır, əsasları isə: kodonların sinonimik olması və kodlaşan amin turşularını dəyişdirməməsi və DNT-in 90%-dən artığının translyasiya olunmamasıdır. Bunlara genlərarası nukleotid ardıcıllıqları, həmçinin intronlar aiddir. Buradan genetik dəyişkənliyin dərəcəsi haqqqında ümumi bir nəticə çıxarmaq olar: amin turşularının dəyişkənliyinə təsir göstərməyən DNT-in nukleotid ardıcıllıqlarında baş verən dəyişikliklər zülallara toxunan dəyişikliklər ilə müqayisədə daha az adaptiv əhəmiyyət kəsb edir.
Çox zaman bəzi yüksək ixtisaslaşmış növlərdə adaptosiogenez iri koadaptiv gen bloklarının əmələ gəlməsi ilə nəticələnir. Bu cür krossinqoverdən azad olan gen blokları böyük ilişikli qrup əmələ gətirərək, hətta xromosom ölçüsünə də çata bilər. 
Supergenlər bir çox növ və cinslərə mənsubdur. Onlar təkamülün uzun sürən dövrlərini xarakterizə edir. Hələ T.X.Morqan 1920-ci illərdə müxtəlif növ drozofillərin genetik xəritəsinin oxşarlığını ( sinteniya ) qeyd etmişdir. Hal-hazırrda müəyyən olunmuşdur ki, məməlilərdə X-xromosomuna görə sinteniya artıq 120 mln ildir ki, saxlanılır ( Ono, 1970 ). Autosomların ayrı-ayrı sahələrinə görə sinteniya insanda, primatlarda, siçanda, siçovulda, qoyunda, itdə, donuzda aşkar edilmişdir ( Mc. Kusick, 1980 ).
Ədəbiyyat məlumatlarına əsasən qan albuminlərinin genləri və D vitaminini birləşdirən qaz zülalını kodlaşdıran genlər insanlarda, toyuqlarda və atlarda 300 mln il ərzində ilişikli olaraq qalır. Dehidrogenaza lokusları drozofildə, balıqda, siçanda, qurbağada ilişikli olur.
Əlverişli adaptiv kompleks onu əmələ gətirən ekoloji şərait dəyişildikdən sonra da saxlanılır. Stern, Tigerstedt-in ( 1974 ) məlumatına görə Kanadanın qərbində və ABŞ-da şam ağaclarının ( Pinus concorta Douge ) toxumları qozalardan yalnız yüksək temperaturun təsirindən sonra ayrılır. Keçmişdə meşələrdə baş verən yanğından sonra həmin yerlərdə od floranın bərpa olunmasında adi üsul olmuşdu.
Ümumiyyətlə, təkamül prosesində ali orqanizmlərin genetik sistemində mühit haqqında << yaddaş bankı >> yaranır. Həmin bankın əsas vahidləri ətraf mühitin dəyişkən faktorlarına qarşı orqanizmlərin adaptivliyini təmin edən koadaptiv gen bloklarıdır. Koadaptiv gen blokları adaptiv reaksiyalara nəzarət edir və bununla orqanizmin və onun adaptiv sisteminin bütöv simasını təmin edir.

ADAPTİV REAKSİYALARIN BİRLİYİNİN GENETİK TƏBİƏTİ
Adaptiv reaksiyaların birliyi canlı orqanizmlərin hər bir quruluş səviyyəsində təzahür edir və müxtəlif mexanizmlərlə idarə olunur. Bunun əsasını irsi faktorların funksional birliyi təşkil edir. İlk dəfə olaraq Dubinin ( 1948 ) bütöv genetik sistemlərin təkamüldə inteqrasiyasını göstərmiş və onların qarşılıqlı münasibətə girərək optimal uyğunlaşan normal fenotiplər əmələ gətirdiyini qeyd etmişdi. Dobzhansky ( 1945 ) drozofillərin təbii populyasiyalarında xromosomlarda ilişikli genlər kompleksini aşkar etmişdir. Həmin genlər kompleksi genotipin dəyişkənlik ehtiyatını əmələ gətirir. Krossinqover nəticəsində genlər arasında olan ilişiklilik pozula bilir və genlər sərbəst vəziyyətə keçir. Lewis ( 1950 ) müəyyən məsafədə yerləşən genlər arasında << mövqe effektini >> genlərin qarşılıqlı təsiri kimi izah edir. Genlərin birləşmiş komplekslərinin əmələ gəlməsi << inteqrasiya >> və ya  << koadaptasiya >> adlanır. Genlərin koadaptiv sistemləri lokusların rekombinasiyası nəticəsində əmələ gəlir və bu zaman heteroziqotluğun artması adaptiv potensialın yüksəlməsinə səbəb olur. Genlərin bu cür birləşməsi təbii seçmə tərəfindən saxlanılır və nəticə olaraq tarazlaşdırılmış sistemlər əmələ gəlir. Bir sıra tədqiqatlar nəticəsində müəyyən olunmuşdur ki, xromosomlar genetik informasiyanın uzlaşdırılması və genetik tənzimlənmə funksiyalarını yerinə yetirir. Müxtəlif xromosomlarda yerləşən genlər arasında sıx funksional əlaqələr yaranır. Adaptiv reaksiyaların formalaşmasında mühüm rolu genlərin epistatik təsiri oynayır. Bütövlükdə genetik materialın xromosomlarda yerləşməsi, genlərin ən faydalı kombinasiyalarının saxlanılmasında çox qüvvətli mexanizmdir. İnteqrasiyalaşmış gen komplekslərinin ( ilişikli poligenlərin blokları ) subxromosom əmələ gətirməsi adaptasiyada mühüm rol oynayır. Poligenlərin ilişikli qruplar əmələ gətirməsi populyasiyaların daha yüksək uyğunlaşmasını təmin edən ilkin şərtdir. Mayr ( 1975 ) genetik homeostazın mövcudluğunu genlərin koadaptiv sistemlərdə birləşməsi ilə əlaqələndirir.
Bir çox tədqiqatçılar genlərin xromosomlarda çox möhkəm ilişikli qrup əmələ gətirməsini və əksər xromosomların meyozun bütün mərhələlərində nəsildən-nəslə dəyişilmədən ötürülməsini və beləliklə, stabil quruluş əmələ gətirdiyini sübut etmişlər. Həmin mövqe elektroforez üsulu ilə öz təsdiqini tapmışdır ( Clegg, Allard, 1972 ).
Bitkilərin ekotipik fərqlərini təyin edən əlamətlər, adətən, geniş ilişikli qruplar əmələ gətirir və onlara bir çox genetik faktorlarla nəzarət olunur ( Clausen, Hiesey, 1958 ). Məsələn; morfoloji əlamətləri idarə edən və ali bitkilərin sonrakı inkişaf mərhələlərində, xüsusilə çiçəkləmə və məhsul vermə zamanı fəaliyyət göstərən genlər bir çox hallarda inkişafın ilkin mərhələlərində əsas rol oynayan, böyümə və həyatilik qabiliyyətinə təsir göstərən genlərlə ilişikli olur: M-V ( morphology-viability). Bu cür sistemlər qohum növlərin Gossypium L., Lycopersion Tourn., Triticum L., Phaseolus L. və digərlərinin homoloji xromosom seqmentlərində aşkar olur ( Grant, 1967 ). White ( 1973 ) hesab edir ki, təkamül prosesində yaranan << koadaptiv >> genofondlarda bütün genlərin effekti bir-birilə uzlaşır. 
Mayrın ( 1975 ) fikrinə görə dəyişkənliyə qarşı davamlı olan bir çox genlər tarazlaşmış komplekslərə daxil olur. Orqanizmlərin xarici mühitin dəyişkən şəraitinə uyğunlaşması daha çox genlərin bütöv kompleksindən asılıdır, nəinki funksional cəhətdən çox mühüm rol oynayan ayrı-ayrı genlərin təsirindən. Koadaptiv gen komplekslərinin digər üstünlüyü, onların genotipdə qeyri-adaptiv rekombinasiyaların qarşısını almasındadır.
Supergenlərin yaranması haqqında bir neçə fərziyyə irəli sürülmüşdür; Stebbinsə ( 1971 ) görə kariotipin assimetrik olması ( xromosomların bir çiyninin uzun olması ) və orada adaptiv ilişikli gen qruplarının yerləşmə ehtimalı, autbridinq və diploidlik yeni yaşayış şəraitinə qarşı uyğunlaşmağa imkan yaradır. Koadaptiv gen sistemləri təkamül zamanı invsersiyaların, translokasiyaların, təkrar duplikasiyaların, qeyri-bərabər krossinqoverin hesabına əmələ gəlir ( Ford, 1971 ). Təbii seçmə daha güclü təsirini bir çox lokuslarla nəzarət olunan kəmiyyət əlamətlərinə göstərir ( Stern, Tigerstedt, 1974 ). Güman olunur ki, adaptiv əlamətlərə 100 və daha çox lokus nəzarət edir. Həmin alimlərin mülahizələrinə görə poligenlər müəyyən şəraitdə supergenlər əmələ gətirir və təkamül zamanı koadaptiv gen sistemlərinin əmələ gəlməsi xarici mühitin dəyişkən şəraitinə qarşı adaptasiyaların yaranmasını təmin edir və bu zaman ekoloji şərait haqqında genetik sistemdə informasiya << yaddaşı >> əmələ gəlir.
Bütövlükdə genetik sistem böyümə, inkişaf və nəsil vermə proseslərini idarə etməklə bərabər, həm də mühitin spesifik xüsusiyyətləri haqqında informasiyanı toplayır və gələcəkdə həmin informasiyanın qəbul olunmasına və toplanmasına imkan yaradır.

HETEROGENLİYİN ADAPTASİYADA ROLU
Adaptasiyanın genetik təbiətini xarakterizə edən digər xüsusiyyət orqanizmlərin və populyasiyaların heterogenliyidir. Orqanizmlərin və populyasiyaların genetik, morfoloji və biokimyəvi heterogenliyi ( polimorfizmi ) geniş yayılmışdır. Heterogenlik hər bir həyat səviyyəsində mövcuddur və adaptiv əhəmiyyətə malikdir. Təbii popoulyasiyalarda adaptiv əlamətlərin geniş genetik dəyişkənliyi hər zaman müşahidə olunur və onların genetik elastikliyini təmin edir. Orqanizmlərin heteroziqotluğu heterogenliyin ayrıca bir forması kimi qiymətləndirilir. Heteroziqotların yüksək adaptivliyi və heterozis effekti təkamül prosesində əmələ gəlmiş bir xüsusiyyətdir. Heteroziqotluğu qiymətləndirərkən Dubinin ( 1972 ) yazır ki, adaptiv fenotip heteroziqot genotiplərin əsasında əmələ gəlir. Stebbins qeyd edir ki, adaptivlik müxtəlif lokuslarda yerləşən genlərin epistatik təsirindən asılıdır və bir neçə cüt allelə görə heteroziqot olan genotiplərdə daha yüksəkdir. Bununla əlaqədar olaraq gen kombinasiyalarını heteroziqot vəziyyətdə saxlayan sitogenetik mexanizmlər böyük adaptiv əhəmiyyət kəsb edir.
Xromosom inversiyaları və translokasiyalar həmin mexanizmlərin əsas tipləridir. Heteriziqotların yüksək adaptivliyi heterozis effekti kimi orqanizmlərin təkamüldəki inkişafının nəticəsidir. Tarazlaşdırılmış poligen komplekslərin qarşılıqlı əlaqələri ilə təyin olunan heterozis tipi << tarazlaşdırılmış euheterozis >> ( Dobzhansky, 1950 ) və ya << uyğunlaşdırıcı heterozis >> adlandırılmışdır. Carson ( 1959 ) << heterozis buferilləşməsi >> terminini ən yüksək ekoloji adaptivliyi olan heterozisləri xarakterizə etmək məqsədilə elmə daxil etmişdir.
Hələ 1926-cı ildə Çetverikov gizli genetik dəyişkənliklərin və onları saxlayan mexanizmlərin öyrənilməsini ekoloji genetikanın mərkəzi problemi kimi xarakterizə etmişdir.
Populyasiyadaxili heterozisin təkamül əhəmiyyəti Dubinin ( 1940 ), Dobzhansky ( 1942 ) və başqalarının işlərində öz əksini tapmışdır. Dubinin ( 1948 ) << təkamülün daha faydalı heteroziqot gen komplekslərinin digərləri ilə birləşməsi nəticəsində >> baş verdiyini qeyd etmişdir. 
Heteroziqotların homoziqotlarla müqayisədə daha homeostatik olmasına baxmayaraq, bəzən elə homoziqotlar mövcud olur ki, onlar müəyyən mühitə heteroziqotlara nisbətən daha yüksək uyğunlaşmış olurlar, lakin onların həmin xüsusiyyətləri məhdud bir şəraitdə təsir göstərir. Ətraf mühit şəraiti dəyişildikdə isə heteroziqotların homoziqotlara nisbətən daha geniş adaptiv imkanları olur. Bu isə homoziqotların eynitipli olması, homoloji lokuslarda hər iki allelin ( AA və ya aa ) eyni gen məhsulunu kodlaşdırması və beləliklə, ətraf mühit dəyişikliklərinə qarşı birmənalı cavabı ilə izah olunur.
Uzun illər hesab edirdilər ki, genlərin əvəz olunması neytral xarakter daşıyır ( Robertson, 1967; Kimura, Ohta, 1971 və b. ). Elektroforez üsulunun inkişafı ilə müəyyən edilmişdir ki, təbii seçmə bir çox genlərə zəif təsir göstərir. Lakin müəyyən olunmuşdur ki, populyasiyaların genofondunun dəyişilmə imkanları çox yüksək potensiala malikdir. Populyasiyalarda ətraf mühit şəraiti dəyişilən zaman müəyyən genlərin yeni kombinasiyaları və yaxud bir neçə nəsil ərzində yeni reaksiya norması olan genotiplərin əmələ gəlməsi mümkün olur.
Hal-hazırda hər bir populyasiyada gizli dəyişkənliyin böyük ehtiyatının olması məlumdur. Göstərilmişdir ki, bir çox ali orqanizmlərdə funksiyaların lokusların sayı 104 – 105-ə yaxındır. Lewontinin ( 1978 ) tədqiqatlarına əsasən müəyyən olunan genetik dəyişikliklərin sayı çox azdır, təxminən 1%-ə yaxındır. İzofermentlərin elektroforetik analizi göstərmişdir ki, drozofil, siçan və insan populyasiyalarında 50%-ə qədər lokuslar polimorfdur. Eyni zamanda fərdlərdə orta hesabla 10-30%-ə qədər heteroziqot lokuslar mövcuddur.
Fisher ( 1958 ) yabanı populyasiyaların selektiv üstünlüyünü 1%-ə qədər qiymətləndirmişdir. Hal-hazırkı məlumatlara görə həmin göstərici 20-30%-ə qədər olur. Bunun hesabına populyasiyaların dəyişkən şəraitdə tez bir zamanda adaptasiyası mümkün olur. Onurğasız heyvanların təxminən 13%-i, onurğalıların isə 6%-i lokuslarına görə heteroziqot ola bilər. Əgər həmin nəticələri bütöv genoma hesablasaq və nəzərə alsaq ki, hər bir orqanizmin genləri minlərlə və on minlərlə gen lokuslarından təşkil olunur, o zaman hər bir fərdin külli miqdarda müxtəlif qamet əmələ gətirmə potensialının olduğu aydın görünür. Məsələn; insan üçün həmin rəqəm 10605-dir ( McDonald, Ayala, 1978 ). Bitki və heyvan izofermentlərinin elektroforez üsulu ilə tədqiqi göstərmişdir ki, adaptiv fərqlər kiçik molekulyar dəyişikliklərin nəticəsi ola bilər ( Ayala, 1972; Allard, Kahler, 1972; Bryant, 1974 ).



NÖVLƏR DAXİLİNDƏ GENETİK DƏYİŞKİNLİKLƏR
Növlər daxilində genetik dəyişkinliklər çox genişdir və onların bir çoxu müxtəlif ekoloji şəraitə uyğunlaşma imkanlarını artırır. Populyasiya hər zaman kifayət qədər genetik ehtiyatla zəngin olur ki, bu da seçmənin təzyiqi zəiflədikdən sonra populyasiyanın başlanğıc vəziyyətinə qayıtmasını təmin edir. Beləliklə, populyasiyanın genetik polimorfizmi adaptasiyanın təzahür formalarından biridir və bu baxımdan dəyişkənlik ehtiyatının ölçüsünü növün ümumi adaptiv əlaməti kimi qəbul etmək olar. Fordun ( 1971, 1975 ) fikrincə heyvanlarda və bitkilərdə genetik lokuslara görə polimorfizm təsadüfi genetik dreyf, mutasiyaların və seçmənin hesabına saxlanıla bilər.
Kultigenlərin eyni şəraitdə becərilməsi və sortların fenotipcə bərabərləşməsi son nəticə olaraq ətraf mühitin əlverişsiz şəraitində bitkilərin davamlılığını zəiflədir. Məhdud ekoloji şəraitdə zərərli mutasiyaların toplanması təhlükəsi meydana çıxır və sortun ümumi adaptasiyası azalır. 
İnsanın A qlobin genlərinin allelləri təsvir olunmuşdur. Burada iki homoloji xromosomun iki alleli arasında nukleotidlərdə olan fərqlər göstərilmişdir. Ümumiyyətlə, 13 nukleotidin digəri ilə əvəz olunması, bundan əlavə bir alleldə 3 delesiya ( və ya əksinə ikinci alleldə üç əlavə olunma ) müşahidə olunur. Üç delesiyadan ikisinin uzunluğu 4 min n.c ( ardıcıllıqları 741-747 və 791-794 vəziyyətində ); üçüncü delesiya 13 nukleotid cütü daxil edir ( 1080 vəziyyətindən başlayaraq ).
Əgər A genini səciyyəvi bir misal kimi qiymətləndirsək, o zaman hər çarpaz çoxalan orqanizmi DNT ardıcıllıqları səviyyəsində əksər və ya bütün lokuslarına görə heteroziqot hesab etmək olar. Əgər yalnız nukleotidlərin əvəz olunmasını nəzərə alsaq, A geninin nukleotid müxtəlifliyi 13/1647=0,008 olacaq. Delesiyaları nəzərə aldıqda həmin göstərici 16/1647=0,010 təşkil edəcək. Əgər hər bir nukleotidin itirilməsini yeganə bir fərq hesab etsək, heteroziqotluğun əhəmiyyəti 39/1647=0,024 olacaqdır.
Müxtəlif orqanizmlərin gen allellərinin nukleotid ardıcıllıqları cütləri təyin edilmişdir.
DNT-in polimorfizminə aid tədqiqatların nəticələrini yekunlaşdıraraq qeyd etmək lazımdır ki, nukleotid heteroziqotluğunun orta dərəcəsini daha dəqiq üsullarla təyin edənədək, eukariotlarda quruluş genlərinin və DNT-in digər unikal ardıcıllıqlarının heteroziqotluğunu 1-2% ölçüsündə qiymətləndirmək düzgün olar.



